
ABSTRAK

Kajian ini bertujuan untuk mengenal pasti tahap kepimpinan distributif, komitmen
organisasi dan tekanan kerja dalam pendidikan teknik dan vokasional. Selain itu,
hubungan serta sumbangan kepimpinan distributif terhadap komitmen organisasi dan
tekanan kerja juga ditentukan. Pandangan tenaga pengajar tentang tahap kepimpinan
distributif, komitmen organisasi dan tekanan kerja juga dikaji. Kajian ini dilaksanakan
dengan kaedah gabungan kuantitatif dan kualitatif iaitu ‘explanatory mixed method
design’. Seramai 457 responden daripada kolej-kolej vokasional di Malaysia dipilih
dengan kaedah persampelan rawak mudah untuk menjawab soal selidik. Manakala
seramai 8 responden pula dipilih dengan kaedah persampelan bertujuan untuk sesi
temu bual dengan soalan separa berstruktur. Data telah dianalisis secara statistik
deskriptif dan statistik inferensi. Hasil kajian menunjukkan bahawa tahap kepimpinan
distributif adalah sederhana tinggi dengan dimensi kerjasama pasukan adalah paling
dominan. Tahap komitmen organisasi juga adalah sederhana tinggi dengan dimensi
komitmen afektif adalah paling dominan. Tahap tekanan kerja adalah sederhana
dengan dimensi masa dan sumber adalah paling dominan. Hubungan kepimpinan
distributif dengan komitmen organisasi adalah signifikan dan berarah positif.
Hubungan kepimpinan distributif dengan tekanan kerja adalah signifikan dan berarah
negatif. Hasil analisis Regresi Berganda menunjukkan dimensi-dimensi kepimpinan
distributif memberi sumbangan kepada komitmen organisasi dalam pendidikan teknik
dan vokasional kecuali dimensi penyeliaan. Manakala dimensi-dimensi kepimpinan
distributif juga memberi sumbangan kepada tekanan kerja dalam pendidikan teknik
dan vokasional. Data kajian kualitatif dianalisis dengan kaedah analisis kandungan.
Dapatan kajian dengan kaedah kualitatif juga menunjukkan bahawa kepimpinan
distributif diamalkan dalam pendidikan teknik dan vokasional. Dapatan juga
menunjukkan tenaga pengajar dalam pendidikan teknik dan vokasional komited
dengan kerjaya mereka. Namun begitu, mereka berhadapan dengan tekanan kerja
secara sederhana dalam organisasi mereka. Justeru, amalan kepimpinan distributif
perlu diterapkan dengan berkesan agar komitmen organisasi dapat ditingkatkan dan
tekanan kerja dikurangkan.



DISTRIBUTIVE LEADERSHIP, ORGANIZATIONAL COMMITMENT AND
WORK STRESS IN VOCATIONAL COLLEGES, MALAYSIA

ABSTRACT

This study aimed to identify the level of distributive leadership, organizational
commitment and work stress in technical and vocational education. In addition, the
relationship and the influence of distributive leadership on organizational
commitment and work stress were also determined. Educators’ view about
distributive leadership, organizational commitment and work stress were also studied.
This study combined both the quantitative and qualitative methods which is
‘explanatory mixed method design’. A total of 457 respondents from vocational
colleges in Malaysia was selected through simple random sampling method to answer
the questionnaire. Meanwhile a total of 8 respondents was selected through purposive
sampling for interviews using semi-structured questions. The data was analyzed using
descriptive and inferential statistics. The results show that the level of distributive
leadership is moderately high and the most dominant dimension is team collaboration.
The level of organizational commitment is also moderately high with the dimension
of affective commitment being the most dominant dimension. Work stress is moderate
with time and resources as the most dominant dimensions. The relationship between
distributive leadership and organizational commitment is significant and positive. The
relationship between distributive leadership and work stress is significant and
negative. Results of Multiple Regression analysis reveal that the dimensions of
distributive leadership influence organizational commitment in technical and
vocational education except for supervision. The dimensions of distributive leadership
also influence work stress in technical and vocational education. The findings of the
qualitative study also show that distributive leadership is practiced in technical and
vocational education. The results also indicate that the educators of technical and
vocational education are committed to their careers. However, they still face work
stress in technical and vocational education but at a moderate level. Thus, distributive
leadership practices need to be applied more effectively to increase organizational
commitment and reduce work stress.

BAB 1

PENDAHULUAN

1.1 Pengenalan

Sistem pendidikan mengalami perubahan secara menyeluruh. Menurut Abdul Ghani
Kanesan dan Anandan (2012) sistem pendidikan kini sedang mengalami ledakan
perubahan yang ketara. Aspek kepimpinan merupakan antara elemen dapat membantu
pelaksanaan perubahan secara berkesan. Pelaksanaan perubahan dalam pendidikan
mempengaruhi situasi kerja seperti komitmen organisasi, tekanan kerja, motivasi,
semangat dan kepuasan kerja. Justeru, aspek kepimpinan perlu seimbang dengan
situasi kerja. Dengan ini, pekerja dapat melaksanakan kerja dan tanggungjawab
dengan berkesan. Tuntutan, cabaran serta perubahan mendadak dalam sistem
pendidikan memerlukan kerjasama dan hubungan yang erat antara pemimpin dan

pekerja.



Transformasi Pendidikan VVokasional adalah salah satu agenda Kementerian Pelajaran
Malaysia dalam memartabatkan pendidikan vokasional. Transformasi Pendidikan
Vokasional adalah perubahan yang dilaksanakan oleh Bahagian Pendidikan Teknik
dan Vokasional. Transformasi ini memerlukan kepimpinan yang realistik dan
mampan. Kepimpinan menentukan hala tuju, keberkesanan, kualiti, pembangunan
modal insan dan kejayaan organisasi dalam organisasi pendidikan (Ahmad & Nik
Azida, 2010). Pemimpin dapat mempengaruhi pekerja dan menggerakkan organisasi
untuk mencapai matlamat yang ditetapkan. Kepimpinan perlu bersesuaian dengan
keperluan, kehendak, situasi dan pekerja dalam organisasi (Mareena, Norhasni, Ismi
& Azizan, 2011). Oleh itu, organisasi memerlukan kepimpinan bersesuaian dengan

sistem pendidikan.

Kepimpinan melalui proses evolusi dalam perkembangan teori kepimpinan.
Kepimpinan tradisional adalah berbentuk hierarki iaitu pemimpin berada di tahap
yang tinggi dan diikuti dengan pekerjanya. Potensi dan ciri-ciri individu merupakan
elemen yang penting dalam teori awal kepimpinan (Seters & Field, 1990). Teori
kepimpinan mula berkembang dan tidak lagi mengikut sistem tradisional. Evolusi
kepimpinan berlaku mengikut peredaran zaman dan tuntutan pada masa tersebut.
Rajah 1.1 menunjukkan perkembangan kepimpinan merujuk zaman, elemen dan jenis

kepimpinan.



Skop Perkembangan
Zaman Industri > Pengetahuan
Elemen Individu » Situasi »  Pasukan
Jenis Kepimpinan Traits —  Tingkahlaku — Situasi — Transformasi — Distributif
Bingham (1927) Bass (1960) Stogdill (1959) House (1977) Gronn (2000)
Likert (1961) Katz & Kahn (1978) Bass (1985) Leithwood (2000)
Blake & Mouton Hersey & Blanchard Spillane (2001)
(1964) (1969,1977) Harris (2002)
McGregor (1966) Hulpia (2009)
Golongan
r Pemimpin P Situasi » Pengikut
dipentingkan

Rajah 1.1. Perkembangan Kepimpinan

Peranan pemimpin mula berubah dan tidak lagi fokuskan individu. Peranan
dan tanggungjawab individu tidak lagi sesuai dalam kepimpinan (Harris, 2005).
Perkembangan dalam kepimpinan menyebabkan elemen perkongsian mula
diketengahkan. Keperluan dan tuntutan dalam pendidikan pada era ke-21 ini
memerlukan satu sistem pentadbiran yang mantap (Harris & Spillane, 2008; Harris,
2012). Menurut Tseng, Tung dan Duan (2010) organisasi memerlukan pemimpin yang
efektif dan boleh bekerjasama dengan pekerja dalam mencapai kejayaan. Kejayaan
organisasi adalah bergantung kepada interaksi antara kepimpinan dan pekerja (Kurt,
Dutar & Calik, 2011). Avolio, Walumbwa dan Weber (2009) menyatakan bahawa
kepimpinan bukan sahaja fokuskan pemimpin tetapi pekerja, konteks kerja dan juga
persekitaran. Keadaan ini menunjukkan kepimpinan lebih fokuskan hubungan,
interaksi, situasi dan juga sikap pemimpin sendiri. Kepimpinan yang berkesan
merupakan nadi dalam organisasi untuk mencapai matlamat dan meningkatkan
komitmen pekerja (Mareena et al.,, 2011). Kepimpinan dapat mempengaruhi

komitmen pekerja iaitu melaksanakan kerja dengan jayanya.




Pengurusan pendidikan fokuskan kepada kepimpinan dalam bentuk perkongsian yang
dikonsepkan sebagai kepimpinan distributif (Hulpia & Devos, 2009). Kajian terhadap
kepimpinan distributif mula berkembang dalam bidang kepimpinan dan mula
fokuskan hubungan dengan situasi kerja (Harris, 2012; Hulpia & Devos, 2009;
Spillane, 2006). Kepimpinan distributif dapat mengatasi masalah pengajaran dan
pembelajaran, meningkatkan peranan pekerja dan mengurangkan jurang antara
pemimpin dengan pekerja (Gronn, 2008). Dengan ini, hubungan serta interaksi yang
baik dapat diwujudkan serta meningkatkan keberkesanan organisasi. Kepimpinan
distributif tidak lagi fokuskan individu seperti dalam teori kepimpinan tradisional.
Kajian-kajian empirikal tentang kepimpinan distributif masih kurang dan tidak
menyeluruh (Lashway, 2003; Mayrowetz, 2008; Angelle, 2010; Hulpia & Devos,
2009; Hulpia, Devos & Keer, 2010; Pai-Lu, Hai-Ju & Pei-Chun, 2013; Siva, Khuan &
Khoo, 2014a). Justeru, kepimpinan distributif perlu dikaji secara menyeluruh. Malah
kajian-kajian perlu dilaksanakan terhadap situasi kerja untuk menentukan
keberkesanan dan efektifnya. Situasi kerja yang sentiasa dikaitkan dengan kepimpinan
ialah kepuasan kerja, tekanan kerja, komitmen organisasi dan motivasi. Dalam kajian
ini, hubungan kepimpinan distributif dengan komitmen organisasi dan tekanan akan

dikaji.

Komitmen organisasi merupakan situasi kerja yang dapat meningkatkan
prestasi organisasi. Komitmen terhadap organisasi merupakan aspek yang penting
dalam peningkatan prestasi dan kejayaan organisasi dalam sesebuah organisasi
(Muhammad Riaz, Zaiuddin, Farooq & Ramay, 2010; Mareena et al., 2011).
Kecemerlangan organisasi khususnya sekolah mempunyai hubungan dengan

komitmen (Lokman, Hamdan, Rosni, M. Al-Muzammil & Sanitah, 2010). Komitmen



